
“Türk dünyasının  
Əli Şamil hocası”

Tədqiqatçı-jurnalist, folklorşü-
nas Əli Şamilin Türk dünyasının or-
taq mənəvi aləmindən xəbər verən 
çoxillik araşdırmaları barədə bu coğ-
rafiyanı əhatə edən ölkələrin alim və 
tanınmış ziyalılarının birgə ərsəyə 
gətirdiyi yeni nəşr belə adlanır. 

 Milli-mənəvi dəyərlərimizin fədakar 
təbliğçilərindən olan Nazir Əhmədlinin 
nəşrə hazırladığı topluda azərbay-
canlı müəlliflərlə bərabər, Əli Şamilin 
Türkiyə, Rusiya, Almaniya, Ukray-
na, İsveç, Albaniya, Suriya və başqa 
ölkələrdə yaşayan qələm dostlarının 
onun haqqında oçerk və xatirələri də 
yer alıb. Bu kitab Azərbaycandan əvvəl 
Türkiyədə böyük maraqla qarşılanıb. 
Türk dünyası sevdalısı olan Əli Şamilin 
75 illik yubileyi ərəfəsində buraxılan ki-
tabda xatirələrlə yanaşı, onun araşdır-
maları vasitəsilə türk xalqları tarixinin 
maraqlı səhifələri, azadlıq mücadiləsi 
fədailəri haqqında geniş məlumatlara 
da yer verilib. 

“Köhlən” nəşriyyatında çap edil-
miş irihəcmli “Türk dünyasının Əli Şa-
mil hocası” toplusu qardaş xalqlarımız 
arasındakı ədəbi, mədəni əlaqələri öy-
rənənlər üçün də zəngin material verir.

“Dedim, bəlkə,  
sözüm qala” 

Tanınmış jurnalist Qalib Rəhim-
linin, sanki, öz həyatının reportajı 
olan “Dedim, bəlkə, sözüm qala” 

kitabında müəllifin yarıməsrlik bir 
dövrü əhatə edən publisistik yaradı-
cılığından nümunələr toplanıb.

“Klass Print” nəşriyyatında işıq üzü 
görmüş kitab 7 fəsildən ibarətdir. Qalib 
Rəhimli imzalı yazıları oxuduqca gö-
rürük ki, müəllifin ilk qələm təcrübələ-
rindən tutmuş son illərə qədər qələmə 
aldıqları onun bir jurnalist kimi sənətin 
çətin və mürəkkəb yollarında necə in-
kişaf edərək püxtələşdiyini izləməyə 
imkan verir. Kitabın ilk fəsli xalqımızın 

xilaskarı, azadlıq və müstəqilliyimizin 
baş memarı, öz adını tarixə qızıl hərf-
lərlə yazmış ulu öndər Heydər Əliyev 
haqqında maraqlı yazılarla zəngindir. 

Digər fəsillərdə Qarabağ uğrun-
da savaşda öz qələmini süngüyə çe-
virərək daim əsgər və zabitlərimizin 
yanında olan müəllifin vətənpərvərlik 
mövzusunda və qəhrəman oğulları-
mızın döyüş hünərindən bəhs edən 
silsilə oçerkləri toplanıb. Onun “reket” 
jurnalistika, müasir ədəbi proses və 
sair barədə məqalələri, “Məhəbbət ol-
mayanda” və “İki mollanın bir hekayəti” 
adlı nəsr əsərləri də maraqlı üslubları 
ilə seçilir.

Kitab rəfiDost gəlişi bayram olur…

Ölkələrimiz dövlət müstəqilliyi qazandıqdan sonra Azərbaycan və qazax 
xalqlarının dərin kökləri olan dostluq münasibətləri, xüsusilə də mədəni 
əlaqələr sahəsində əməkdaşlığı daha da genişlənib. 

Azərbaycan Prezidenti İlham Əliyev 
bu ilin aprel ayında Qazaxıstana rəsmi 
səfəri zamanı humanitar sahədə əmək-
daşlığın mühüm əhəmiyyət daşıdığını bil-
dirərək deyib ki, ənənənin davamı olaraq 
Azərbaycanda Qazaxıstan mədəniyyəti 
günləri, Qazaxıstanda isə Azərbaycan 
mədəniyyəti günlərinin təşkili xalqlarımızı 
daha da yaxınlaşdıracaq, qədim tariximi-
zi və mədəniyyətimizi daha da zənginləş-
dirəcək.

Xatırladaq ki, ötən ilin iyulunda Almatı 
şəhərindəki “Milli Dombra Günü”nə həsr 
olunmuş bayram tədbirində Azərbaycan 
nümayəndələri də fəal iştirak ediblər. Son 
tədbirlərdən biri isə bu ilin oktyabr ayın-
da Azərbaycanın mədəniyyət beşiyi olan 
Şuşanın Türk Dünyasının Mədəniyyət 
Paytaxtı statusunu daşıması ilə əlaqə-
dar Beynəlxalq Türk Mədəniyyəti və İrsi 
Fondunun “Şuşa Günləri” layihəsi üzrə 

təntənələrin Bursa, Daşkənd və Buda-
peştdən sonra qardaş ölkənin Astana və 
Türkistan şəhərlərində təşkili olub. Qa-
zaxıstan Prezidenti Kasım-Jomart Toka-
yevin təşəbüssü ilə Füzulidə qazax xalqı-
nın böyük oğlu Kurmanqazı adına Uşaq 
Yaradıcılıq Mərkəzinin inşa olunması da 
qardaşlıq münasibətlərinin parlaq təza-
hürlərindəndir. 

Dekabrın 2-də Azərbaycanda Qa-
zaxıstan mədəniyyəti günləri başlayıb. 
Beynəlxalq Muğam Mərkəzində mədə-
niyyət günlərinin açılışı olub. Mərasim-
də diplomatik korpusun nümayəndələri, 
mədəniyyət və incəsənət xadimləri, mu-
siqisevərlər iştirak ediblər. Qazaxıstanın 
Azərbaycandakı səfiri Alim Bayel çıxışın-
da bildirib ki, türksoylu Azərbaycan və 
qazax xalqlarını ortaq mədəniyyət birləş-
dirir. Diplomat mədəniyyət günlərinin iki 
ölkə arasında münasibətlərin bir göstəri-

cisi olduğunu deyib və tədbirin proqramı 
barədə məlumat verib. Mədəniyyət nazi-
rinin müşaviri Oleq Əmirbəyov qeyd edib 
ki, iki ölkə arasında əlaqələrin inkişafı 
qürur doğurur. 

Sonra Qazaxıstanın “Hassak” et-
no-folklor ansamblının solo-konserti təq-
dim edilib. Qazax milli musiqisini Böyük 
Çölə aid 30 alətdə ifa edən tanınmış 
kollektiv yüksək performans nümayiş et-
dirib. Ansambl, eyni zamanda, milli kukla 
teatrı ənənələrindən istifadə etməsi ilə 
tamaşaçıların alqışını qazanıb. 2013-cü 
ildə yaradılan bu ansambl ötən illər ərzin-
də xalq musiqisi sahəsində bir çox nüfuz-
lu beynəlxalq mükafata layiq görülüb. An-
sambl “Etnik musiqi” nominasiyası üzrə 
“World folk vision” beynəlxalq müsabiqə-
sinin Qran-pri, “Central Asia Got Talent” 
beynəlxalq istedad müsabiqəsinin “Qızıl 
düymə” mükafatlarının sahibidir.

Mədəniyyət günləri çərçivəsində Qa-
bit Musrepov adına Qazaxıstan Dövlət 
Akademik Uşaq və Gənclər Teatrı sənət-
sevərlər qarşısında "Qaragöz" tamaşası 
ilə çıxış edib. Teatrsevərlər bu kollektivi 
hələ 2014-cü ildə keçirilmiş Birinci Şəki 
Beynəlxalq teatr festivalındakı uğurlu 
çıxışı ilə xatırlayırlar. Azərbaycan Dövlət 
Akademik Musiqili Teatrının səhnəsində 
oynanılan tamaşanın quruluşçu rejissoru 
Fərhad Moldağali, bəstəkarı Oljas Jakyp-
bek, səs tərtibatçısı isə Rahat Törejandır. 
Qazaxıstanlı yazıçı-dramaturq Muxtar 
Auezovun faciə janrında qələmə aldığı 
əsər köhnə adətlərin qurbanı olmuş iki 
sevən gəncin – Sırım və Qaragözün tale-
yindən bəhs edir. Tamaşada əsas rolları 
Mədinə Öserbayeva, Nurjan Asılxan və 
Maksat Raxmet canlandırıblar.

Dünən isə Heydər Əliyev Mərkəzində 
Qazaxıstan təsviri sənət sərgisi nümayiş 
etdirilib və qardaş ölkənin incəsənət us-
talarının qala-konserti keçirilib. 

Qeyd edək ki, 2024-cü ildə Qazaxıs-
tanda Azərbaycan Mədəniyyəti Günləri 
keçiriləcək.

XQ 

Azərbaycanda Qazaxıstan Mədəniyyəti Günləri 

Ağalıda ilk kitab təqdimatı

“Böyük Qayıdış”ın rəmzinə çevrilmiş Zəngilan rayonunun Ağalı kən-
dində daha bir ilkə imza atılıb: kənd tam orta məktəbində gənc şair, AYB-
nin üzvü, Prezident mükafatçısı Elvin Əlizadənin “-29” adlı şeirlər kitabı-
nın imza günü keçirilib.

Zəngilanın tanınmış ziyalısı Ceyhun 
Həsənov tədbiri açaraq əslən bu kənd-
dən olan müəllifin həyat və yaradıcılığı 
barədə məlumat verib. Sonra Azərbay-
can Yazıçılar Birliyinin mətbuat katibi, 
şair Xəyal Rza Şərqi Zəngəzurun Azər-
baycan ədəbi mühitinə bəxş etdiyi şəxs-
lərdən, ölkənin ictimai həyatındakı əhə-
miyyətindən söz açıb və təqdim olunan 
kitabın bədii məziyyətlərindən danışıb. 

Tanınmış yazıçı Əyyub Qiyas 29 il 
Sumqayıtda məcburi köçkün həyatı ya-
şamış ailənin övladı olan Elvin Əlizadə-
nin vətənpərvərlik mövzusunda qələmə 
aldığı əsərlərdən söz açıb və onun “Zən-
gilan” şeirini səsləndirib. Mədəniyyət İş-
çiləri Həmkarlar İttifaqı Sumqayıt Şəhər 
Komitəsinin sədri Şahin Şəfiyev, şairin 
qələm dostları Vüqar Rahi və Babək 
Məmmədli yeni kitab haqqında fikirlərini 
oxucularla bölüşüblər. Tanınmış xanən-

də, "Xalq ulduzu" yarışmasının qalibi 
Tural Salmanovun müəllifin şeirlərinə 
bəstələdiyi mahnıları ifa etməsi də ma-
raqla qarşılanıb. 

Daha sonra çıxış edən Ağalı kənd sa-
kini Nurəddin Əliyev oğlu Elvinin yeni ki-
tabının təqdimatına qatılan qonaqlara və 
həmkəndlilərinə minnətdarlığını bildirib. 
Elvin Əlizadə isə 2021-ci ilin aprelində ilk 
“Ağıllı kənd” layihəsinin dövlətimizin baş-
çısı tərəfindən təməliqoyma mərasimin-
də iştirakını xatırlayıb və yeni şeirlərini 
həmyerlilərinə ərməğan edib. 

Tədbirin sonunda yeni nəşrin müəllif 
imzası ilə nüsxələri oxuculara paylanıb, 
qonaqlar da öz kitablarını Ağalı kənd tam 
orta məktəbinin kitabxanasına hədiyyə 
ediblər.

Ə.ƏLİYEV  

“Azərbaycan Xəzər Dəniz 
Gəmiçiliyi” Qapalı Səhmdar 

Cəmiyyəti
Yanğınsöndürmə avadanlıqlarının satın 

alınması məqsədilə

MÜSABİQƏ ELAN EDİR
Müsabiqədə iştirak etmək istəyən şəxslər www.

asco.az səhifəsinə daxil olmaqla elanlar bölməsindən 
əlavə sənədləri və ətraflı məlumat əldə edə bilərlər. 
Müraciət üçün son müddət 2023-cü il dekabrın 11-i 
saat 17.00-dəkdir. Sənədlər Azərbaycan dilində, 2 
nüsxədə (əsli və surəti) tərtib olunmalıdır (xarici dildəki 
tender təklifləri Azərbaycan dilinə tərcümə edilməlidir).

Göstərilən vaxtdan gec təqdim olunan zərflər açıl-
madan geri qaytarılacaqdır.

Əlaqə telefonu- (012) 404-37-00, daxili- 1132.
Ünvan- Bakı, Mikayıl Useynov küçəsi 2.

Qazaxıstan teatrı Azərbaycan səhnəsində
Q.Musrepov adına Qazaxıstan Dövlət Akademik Uşaq və Gənclər 

Teatrının Azərbaycan Dövlət Akademik Musiqili Teatrının səhnəsində 
təqdim etdiyi "Qaragöz" tamaşası maraqla qarşılanıb.  

Klassik qazax ədəbiyyatı nümunələ-
rindən sayılan “Qaragöz” əsəri köhnə 
adət-ənənələrə hədəf olmuş 2 gəncin saf 
məhəbbətinin uğursuz hekayətidir. Qə-
bilə ənənəsinə görə, bu gənclər bir-biri 
ilə ailə qura bilməzlər. Onların sevgisi 
kimi həyatları da ölümə tuş gəlir. İztirab 
və ümidsizlik sonda Qaragözün ölümü 
ilə nəticələnir. Köhnəliklə mübarizə apa-
ran Sırım isə məşhur el şairi olur, öm-
rünün sonunadək tək yaşayır... İnamlı 
və məharətli oyunu ilə yaradıcı heyət 
üzərinə düşən vəzifənin öhdəsindən la-
yiqincə gəldi və ölkəmizdə Qazaxıstan 
Mədəniyyəti Günlərinin seçilən bir təq-
dimatına nail oldu. 

Tamaşadan sonra baş rollardan 
birinin – Sırımın ifaçısı Maksat Rax-
met XQ-yə açıqlamasında dedi:

– Düzdür, bizim günlərdə bir çox 
ziyanlı el qaydaları öz aktuallığını iti-
rib, amma bəziləri bu gün də həyatımıza 
mane olmaqda davam edir. Unudulmaz 
yazıçı-dramaturq Muxtar Auezovun bir 
əsr yaşı olan bu əsərində məhz həmin 
problemdən bəhs edilir. Tamaşa Azər-
baycandan əvvəl Türkiyənin müxtəlif 
şəhərlərində, Daşkənd teatr festivalında 
eyni uğurla oynanılıb.    

Qazax aktyor Bakıda ilk dəfə ol-
duğunu və şəhəri çox sevdiyini də söy-
lədi:  

– Füsunkar paytaxtınız var. İkinci 
belə qonaqpərvər bir şəhər tanımıram. 
Yeməkləriniz də çox dadlıdır. Sizin ta-
maşaçı da fərqlidir. Teatra, tamaşaya 
münasibət də burda diqqətçəkəndir. 
Qazax və Azərbaycan mədəniyyətləri 
bir- birinə çox yaxındır. Bu da eyni kökə 
bağlılığımızdan irəli gəlir. Burada öy-
rəndim ki, Azərbaycan teatrının 150 yaşı 
var. Demək, sizdən çox şey öyrənə bilə-
rik. Ümid edirəm ki, qarşılıqlı mədəni 

münasibətlər ölkələrimiz üçün bundan 
sonra da faydalı olacaq. 

Yazıçı-dramaturq Əli Əmirlinin 
tamaşa barədə söylədikləri:

– Plastika, quruluş çox xoşuma 
gəldi, sənət dili yüksək səviyyədədir. 1 
saatdan artıq çəkdi, amma darıxdırıcı ol-
madı, əksinə musiqi, aktyorların şeir dili 
hamıya çox maraqlı gəldi.  İnanmaq istə-
yirəm ki, bu bizim qazax teatrı ilə ilk ta-
nışlığımız olsa da, sonuncu olmayacaq.

Sənətşünaslıq doktoru, professor 
Məryəm Əlizadə isə belə dedi:

– Bu gün bir sənət nümunəsinə ta-
maşa etməklə ölkəmizdə teatr bayramı-
nın şahidi olduq. Qazax teatrı ilə tanış-
lıq xoş hisslər yaratdı. Biz bir-birimizin 
sənəti, mənəvi dünyası ilə tanışlığa bir 
qədər gecikmişik, amma ümid edirəm 
ki, belə təqdimatlar sayəsində daha da 
yaxınlaşacağıq. Belə sənət bayramları-
nın tez-tez olmasını arzulayıram.    

Ramilə QURBANLI  

Jurnalistlərin sevimli 
müəllimi əbədiyyətə qovuşdu

Azərbaycan jurnalistikasına, ali media təhsilinə ağır itki üz verib. Bakı Dövlət 
Universitetinin (BDU) jurnalistika fakültəsinin professoru, Əməkdar jurnalist 
Yalçın Mustafa oğlu Əlizadə 83 yaşında vəfat edib. Bu acı xəbəri ölkənin el-
mi-mədəni ictimaiyyəti, ilk növbədə isə, Yalçınn müəllimin çoxsaylı jurnalist 
yetirməsi dərin kədər və hüznlə qarşıladı. 

Yalçın Əlizadə 1940-cı ildə Gəncə-
də doğulmuş, Bakıda orta və ali jurnalist 
təhsili almışdı. Bütün şüurlu həyatını, 
taleyini jurnalistkaya bağlayan Yalçın Əli-
zadə 1962-ci ildən dövlət teleradiosunda 
müxtəlif məsul vəzifələrdə çalışmışdı O, 
1971-ci ildən məzunu olduğu jurnalistika 
fakültəsində elmi-pedaqoji işə dəvət edil-
miş, ömrünün sonunadək burada fəaliy-
yət göstərmişdi. 

İstedadlı jurnalist və ölkənin ilk tele-
radio nəzəriyyəçilərindən biri olan Yalçın 
Əlizadə  BDU-da namizədlik dissertasi-
yasını müdafiə etdikdən sonra, fəaliyyə-
tini jurnalistika fakültəsində müəllim, baş 
müəllim kimi davam etdirmişdi. Sonralar 
BDU-nun Həmkarlar İttifaqı Komitəsinin 
sədri, teleradio jurnalistikası kafedrası-
nın müdiri və fakültə dekanı vəzifələrin-
də çalışmışdı. O, teleradio jurnalistika-
sının aktual problemlərindən bəhs edən 
100-ə yaxın elmi məqalənin, 4 kitabın 
müəllifi idi. 

Sahənin peşəkar mütəxəssisi, təc-
rübəli pedaqoq, təmənnasız insan olan 
Yalçın Əlizadə həm də qayğıkeş müəl-
lim, xeyirxah insan, tələbələrinin dostu 
kimi tanınmışdı. O, yüksək mənəviyyat 
adamı, dürüst, tələbkar və qayğıkeş 
pedaqoq idi. Yalçın müəllim adları milli 
jurnalistikamızın tarixinə əbədi yazılmış 

Nəsir İmanquliyev, Şirməmməd Hüsey-
nov, Nurəddin Babayev, Tofiq Rüstəmov, 
Famil Mehdi, Nəriman Zeynalov, Nəsir 
Əhmədli kimi şəxsiyyətlərin istedadlı da-
vamçılarından biri idi. Redaksiyamızın 
əməkdaşlarının bir çoxu da Yalçın müəlli-
min yetirməsidir. Bu mənada ustadımızın 
əziz xatirəsi daim qəlbimizdə yaşayacaq.

 Yalçın Əlizadənin yarım əsrdən ar-
tıq çalışdığı jurnalistika fakültəsində 
yetirməsi olmuş və sonradan onunla 
çiyin-çiyinə çalışmış kafedra müdiri, 
professor Qulu Məhərrəmli isə redak-

siyamıza ünvanladığı vida sözlərində 
yazıb:

– Bugünlərdə ürək ağrısı ilə vidalaş-
dığımız professor Yalçın Əlizadə uzun 
illər jurnalistika fakültəsinin dekanı və ka-
fedra müdiri olub. Çoxlarından fərqi onda 
idi ki, əxlaq və mənəviyyat adamı idi. 
ustad qələm sahibi, radio yaradıcılığının 
ən gözəl tədqiqatçısı, əsl alim və klassik 
pedaqoq idi. Tələbkarlığı ilə xeyirxahlığı 
həmişə yanaşı olub. Onu mənə ən çox 
sevdirən daim şəxsi ləyaqət hissini qo-
ruması, prinsipiallığı və parlaq şəxsiyyəti 
idi.

Yalçın müəllim ümumən ali məktəb 
tədrisinin, o cümlədən jurnalistika təhsi-
linin gözəl bilicisi və bacarıqlı təşkilatçı 
idi. Vaxtilə ölkənin tanınmış alimlərini və 
praktik media adamlarını jurnalistika fa-
kültəsundə dərs deməyə cəlb etməklə 
tələbələrdə fərqli maraq yarada bilirdi. 

O, vəzifə və mənsəb xatirinə haqsızlı-
ğın, kobudluğun, ədəbsizliyin qarşısında 
susmayıb. 

Allah sizə rəhmət eləsin, Yalçın müəl-
lim! Televiziya və radio yaradıcılığının in-
kişafı, media sahəsi, jurnalistika elmi, jur-
nalistika təhsili üçün gördüyünüz böyük 
işlər heç vaxt unudulmayacaq... Bir də 
jurnalist üçün vacib olan mənəvi keyfiy-
yətlər – şərə müqavimət, ruhun diriliyi və 
əxlaqi bütövlük sahəsində şəxsi nümunə-
niz həmişə yaddaşlarda qalacaq!

Tahir AYDINOĞLU, 
İmran HƏSƏNQALA 

